
Vanoggend word die doop bedien aan Esmari van Niekerk, baba van Wikus en Esta van Niekerk. Ons is saam met hulle dankbaar vir hierdie wonderlike gebeurte-nis. Baie welkom aan julle familie en vriende. 

Tema: Leef elke dag op die grens van die ewige lewe. 
Vooraf sang

Lied 407: 1,2 

Lied 411: 1,2,3.

Ontmoetingsdiens
Intreelied Sb 18 – 3: 8 en 9 saam. (Mel Ps. 68: een mel vir 2 verse saam)

Votum
Seën
Loflied Sb 18 – 1 :1,2,3; 
Geloofsbelydenis Sb 12 – 2: Lees verse 1,2, sing verse 3,4; lees vers 5. 

Verootmoedigingsdiens

Wet fokus op 7 de Gebod Eks 20:14 

Hosea 2: 13 – 19

Sing Lied 530: 1.
Sakramentbediening

Doopformulier
Bediening van sakrament
Sing Ps. 105 – 1; 5 (kleuters gaan na hulle Woordbediening)

Woorddiens

Skriflesing1 Kor 15: 12 - 34
Teks: 1 Kor 15: 19 - 23
Woordverkondiging

Antwoorddiens

Gebed
Liefdegawes(Solosang)
Sing Sb 18 – 7: 1,2,3
Wegstuurseën
 Amenlied Sb 13 -2. 

Geliefde brs en srs en kinders
Dink vir ‘n oomblik saam met my na oor die volgende vrae: 

Hoekom het ons vanmore hierdie babadogtertjie gedoop in die lig van sekere beloftes van God?...... 

Waarom begrawe ons ons geliefdes wat doodgaan met soveel sorg, geloof en troos? Waar kom ons aan die idee dat ‘n mens se siel nie sterf nie en dat jy die lewe na die dood voortsit en daarna kan uitsien? 
Hoekom stel ons ons lewe in gevaar ter wille van ander mense? Hoekom loop ons liggaamlike en geestelike risiko’s ter wille van ander of ter wille van God? 

Hoekom ontsê ek en jy onsself van baie plesier en genot wat hierdie lewe bied? Hoekom doen ons nie maar net wat ons hart begeer en lewe lekker nie? Hoekom laat ons ons vryheid aan bande lê deur wat God in sy Woord sê? 
Hoekom is ons as gelowiges vanmore hier en stel ons onsself diensbaar aan God? 

‘n Laaste vraag of twee: br en sr, hoekom glo jy dat jou lewe betekenis het? Dat daar sin in jou bestaan is en dat jy nog uitsien na die aantal jare wat vir jou voorlê? 

Hoekom bly jy in God glo ten spyte van al jou swaarkry, beproewinge, terugslae, pyn, siekte en vrese? 
Wat is die antwoord op hierdie vrae? Geliefdes: ons glo hierdie dinge en ons leef dit uit omdat ons weet dat Christus waarlik opgestaan het uit die dood en dat sy opstanding die waarborg is dat ons ook eendag uit die dood sal opstaan tot ‘n ewige lewe by Hom. Dit is die rede hoekom ons hierdie dinge glo, leef soos ons leef en doen wat ons doen!
Daarom is die tema van die prediking vanmore: Lewe elke dag op die grens van die ewigheid want Christus se opstanding is die waarborg van jou opstanding tot die ewige lewe! 

Paulus sê: as Christus nie uit die dood opgestaan het nie, dan was ons Christene die bejammerenswaardigste mense wat daar op aarde bestaan! Dan was ons slegter af as ongelowige mense! Want dan was al hierdie dinge wat ons glo en wat ons doen sinloos en het ons lewe geen betekenis gehad nie! Dan was dit vir ons beter om eerder nie te glo nie en hierdie lewe voluit te geniet met al die genietinge wat ons onsself in die lig van God se Woord nou van weerhou! 
Selfs al sou ons in Christus wou glo vir die voordeel wat dit vir my in hierdie lewe kon inhou en ek het nie geglo dat dit ook betekenis het vir die lewe na die dood nie, dan was dit ook sinloos. Sonder die lewe na die dood is hierdie lewe voor die dood ook betekenloos.

Paulus sê dit want daar was sommige van die lidmate in die gemeente van Korinte wat beweer het dat Christus nie werklik uit die dood opgestaan het nie. Net soos vir die mense wat dit vandag ontken, was dit vir hulle ‘n fisiese onmoontlikheid. Hulle kon dit nie as waarheid aanvaar nie! En nou argumenteer Paulus met hulle vanuit hierdie hoek. As jy nie die wonder van die liggaamlike opstanding van Christus uit die dood kan aanvaar nie – hoekom dan enigsins glo? Dan is dit mos eintlik dom om te glo! 
Los dit dan eerder want dan doen jy ‘n klomp dinge sonder enige goeie grond of ware rede! Jy maak jouself dan eintlik bespotlik en bejammerenswaardig!
Verder ook: hoekom glo in iets wat net betekenis vir hierdie lewe het as jy nie glo dat dit ook betekenis vir jou in die dood het nie! Dat jy na die dood ewige lewe sal hê nie? 
Brs en srs, die waarheid is: Christus het werklik liggaamlik uit die dood opgestaan en sy opstanding is die waarborg dat ek ook liggaamlik sal opstaan tot die ewige lewe!  Paulus sê “Christus is die eersteling wat uit die dood opgestaan het”. Hierdie “eersteling” verwys na die Ou Testamentiese offerwette wat bepaal het dat elke gelowige sy eerste kind, die  eerste deel van die oes of van die vee wat gebore word met ‘n offer aan die Here moes gaan wy. Daarmee het die gelowige gesê: ook die res van wat ek besit behoort aan die Here. So is Christus die “eerstelingoffer” wat die res van almal wat in Hom glo ook deel gee aan sy opstanding en aan die ewige lewe. Sy opstanding waarborg dat hulle ook na hulle dood liggaamlik sal opstaan en vir ewig sal lewe. 
Christus is nie die eerste mens wat uit die dood opgestaan het nie – daar was ander voor en na Hom – maar Paulus bedoel dit hier in ‘n besonder sin. Deur die eerste mens, Adam, het die dood in die wêreld as straf op die sonde gekom. Almal moet doodgaan as straf op hulle sonde. Maar Christus het ons straf kom dra met sy lewe en sterwe en met sy opstanding word Hy die eerste en enigste Mens wat vir ons die ware lewe hier en die lewe na die dood kan gee! 

Dit is ook opmerklik dat Paulus hier twee woorde vir “doodgaan” gebruik. Telkens as hy praat van Christus se dood of die dood as gevolg van die sonde dan gebruik hy die woord “sterf”. Maar telkens as hy praat van die gelowiges se dood dan gebruik hy die woord “ontslaap”. Daarmee dui hy aan: Christus het eenmaal as straf op ons sonde gesterf en daarom sterf ons nie so nie. Nee, wanneer ons doodgaan dan “ontslaap” ons. Ons dood is soos iemand wat vir ‘n baie lang tyd slaap en dan weer wakker word om self liggaamlik op te staan tot die ewige lewe. 
Geliefdes, hierdie feit en die genade van God dat ons daarin glo-  maak ons lewe en ons sterwe betekenisvol en sinvol! Dit is waarom ons elke dag op die grens van die ewigheid lewe. Dit is vir ons so werklik soos om die volgende tree te gee! Van hierdie lewe na die ewige lewe! 
Wat beteken dit om op die grens van die ewige lewe te leef op grond van Christus se opstanding? 

Dit is waarom ons ons kinders doop! Die doop is ‘n gelowige vasgryp dat die beloftes van God ook vir ons ons kinders waar is op grond van die opstanding van Christus. 

Dit is waarom ons ook weer more ‘n geliefde gelowige met soveel sorg, geloof en troos gaan begrawe? Dit is waarom ons glo dat ons na die dood met ons siel by die Here voortleef en dat ons liggame met sy Wederkoms opgewek sal word en dat ons vir ewige met Hom gaan saamleef! 

Dit rede hoekom ons onsself diensbaar stel aan die Here en in die proses bereid is om liggaamlike en geestelike risiko’s te loop. Paulus sê dit is die rede waarom hy in Efese bereid was om met wilde diere te veg en te in die proses te sterf – want hy leef op die grens met die ewigheid! 

Dit is die rede waarom Christene vandag nog wêreldwyd bereid is om te ly en te sterf ter wille van hulle geloof. Toe Polikarpus, ‘n geestelike leier in die eerste eeue op die brandstapel vasgemaak is en hulle hom vra hoekom hy bereid is om so te sterf het hy geantwoord: As my Here bereid was om vir my te sterf hoekom sal ek nie bereid wees om vir hom te sterf nie?  

Geliefdes, die opstanding van Christus en die sekerheid van die lewe is die rede waarom ek en jy in God bly glo ten spyte van al ons swaarkry, beproewinge, terugslae, pyn, siekte en vrese! Want ons weet God maak dit sinvol en betekenisvol. 

Dit is hoekom ek en jy onsself ontsê van baie plesier en genot wat hierdie lewe bied! Waarom ons nie maar net doen wat ons hart begeer en lewe lekker nie? Waarom ons  laat ons ons vryheid aan bande laat lê deur wat God in sy Woord sê? Want ons wil God gehoorsaam op grond van sy genade aan ons!
Br en sr, as jy hierin glo maar die sekerheid daarvan nie voluit leef soos ons dit nou hier beskryf het nie, dan verskraal jy jou lewe tot iets net vir hierdie lewe. Dan is dit eintlik betekenisloos. Gryp vas aan hierdie waarheid en leef dit voluit – leef op die grens van die ewigheid – nie net vir hierdie lewe nie! Nie net vir nou nie – maar vir altyd

As jy nie glo aan die liggaamlike opstanding van die Here Jesus Christus en dat dit vir jou die sekerheid gee van jou lewe hier en die lewe hierna nie, moet dan liewer nie verder glo nie. Moet liewer nie weer kerk toe kom of jou Bybel lees nie. Want dan is jou lewe sinloos. 
Amen

